

Svjedoci smo klimatskih promjena. Šuma uzvraća udarac...pola izvora pitke vode na Majevici je presušilo, upitno je koliko će ih nestati i ove godine. Nišata nije bolje stanje ni ostalih planina u našoj lijepoj državi, Ozren, Konjuh...
Nisu nam dovoljna ratna pustošenja, posleratni požari...Danas...

Sječa privatnih šuma na „golo“... a i državne nisu bolje! Pa ovdje je pravo stratište! Gusta šuma pretvorila se u pejzaž sličan posljedicama nuklearne katastrofe. Nadam se da postoji dobro opravdanje za takav masakr...
Ko mari za eroziju tla, da li ove goleti treba pošumljavati?!

U današnjem opustošenom, betoniziranom svijetu na svako preživjelo drvo gleda se kao na sakrament. Gradovi koji su uspjeli sačuvati šume i zelene površine pucaju od ponosa i broje svaki list i peteljku. Danas po Majevici na bezbroj mjesta su oglodana brda, krezuba i silovana. Ovo što su nam napravili zovu „uređenje“.

Održivi razvoj, ozonske rupe, izlov medvjeda, kitovi, parenje vinskih mušica... Ekologija nije baš fah svih nas. Jedemo i pijemo, nepazimo na zdravlje, ne pazimo na deklaracije, ne sortiramo smeće jer do sada nismo imali uslove za to(ne sortiram čak ni rublje na bijelo i šareno). Jednostavno, ignorant sam. Obični građanini smo koji gledaju svoja posla. Ekologija - privilegija bogatih koji imaju vremena za takve „kerefeke“? Znamo mi dobro da se nećemo izvući jeftinom demagogijom, no prvo nahraniti tibicu. Napojiti auto. Kupiti novu majicu u kineskoj radnji. Osnovne potrebe. A nek se drugi time bave, neki stručnjaci, komunalna policija, raznorazne inspekcije, revizori, kontrolori, ima sigurno netko nadležan. Ko je plaćen našim parama za to. I tako su se „stručnjaci“ i pozabavili. Dok smo mi kod kuće gledali meksičke serije ili kuhali grah za sutra.

Bez obzira jesu li u igri biznis-muljaže i poslovično harmonični odnosi naših državnih institucija i preduzetništva, u najmanju ruku riječ je o totalnom pomanjkanju ukusa i sluha prema prostoru.

Svako područje autentičnog prirodnog haosa, koji nas tako veseli kao oaza unutar prašnjavog gradskog sivila, svaki spontani krik prirode naši pretpostavljeni i drvosječe žele potamaniti – sve iscrtati po kotama, preslagati i napraviti artificijelni kič-parkić, s konjićima od živice po mogućnosti. Nije stvar samo u ekologiji i vrijednosti divlje prirode same po sebi, dakle očuvanje biodiverziteta je krajnje upitno. Briga me za sportsko-rekreativne centre, jer ih i nema a najavljeni su raznoraznim strategijama, a da ih i ima i tako bi zjapili prazni, ja dajem glas za šarmantnu stogodišnju (pra)šumu, neukrotivu i bez celofana. A vi?
Pravo na (pra)šumu!? Vrijeme je za ekološku kampanju!

